
ᑕᐃᒎᓯᖓ: ᒥᒃᓴᐅᓴᔭᐅᓯᒪᔪᑦ ᖁᑦᓯᕐᑐᕐᒥᐅᑦ ᑐᒃᑐᖏᑦ (Rangifer tarandus pearyi) ᐊᒻᒪᓗ ᐅᒥᖕᒪᐃᑦ (Ovibos moschatus) ᐅᓄᕐᓂᖏᑦ, ᖃᓄᐃᓕᖓᓂᖏᑦ, ᐊᒻᒪ ᓯᐊᒃᓯᒪᓂᖏᑦ ᐊᐅᓱᐃᑦᑑᑉ ᕿᑭᖅᑖᓗᐊᓂ, ᓄᓇᕗᑦᒥ.   

ᓇᐃᓈᕐᓯᒪᔪᑦ:

ᖃᐅᔨᓴᕐᑎᒻᒪᕆᑦ ᖃᐅᔨᓴᕐᓯᒪᔭᖏᑦ ᖁᑦᓯᕐᑐᕐᒥᐅᑦ ᑐᒃᑐᖏᑦᑕ ᐊᒻᒪ ᐅᒥᖕᒪᑦ ᓄᓇᕗᑦ ᖁᑦᓯᑐᖓᑕ ᕿᑭᖅᑕᖏᓐᓂ ᑕᐃᒪᓐᖓᑦ ᒪᐃ 2000ᒥᓂᒃ ᐊᐅᓚᓂᖃᕐᓯᒪᒻᒪᑦ.  ᓄᐊᑕᐅᓯᒪᔪᑦ ᖃᐅᔨᓴᕐᑕᐅᓂᑯᑦ ᒫᓐᓇᒧᑦ ᐱᓕᕆᐊᖑᓂᑯᐃᑦ ᑕᓪᓗᕈᑎᐅᑉ ᐱᓇᓐᓇᖓᓂ, ᑐᒃᑐᓯᐅᕐᕕᒻᒥ ᐊᒻᒪ ᐊᐅᓱᐃᑦᑑᑉ ᕿᑭᖅᑖᓗᐊᓂ ᕿᒥᕐᕈᔭᐅᓕᕐᒪᑕ ᓄᐊᑦᓯᕕᓐᓄᓪᓗ ᑲᑎᖅᓱᖅᑕᐅᕙᓪᓕᐊᓪᓗᑎᒃ ᐸᐃᑉᐹᒃᑯᕕᓐᓄᑦ.  ᖃᐅᔨᔭᐅᕙᓪᓕᐊᓯᒪᔪᑦ ᑲᑎᖅᓱᐃᕕᓐᓄᑦ ᓄᐊᑕᐅᓂᐊᕐᑐᑦ ᐅᐊᑦᓯᐊᕈᕐᓂᓴᑦ ᖃᐅᔨᓴᕐᑕᐅᖃᑦᑕᕐᓂᑯᒥᓃᑦ ᖁᑦᓯᕐᑐᕐᒥᐅᑦ ᑐᒃᑐᖏᓐᓂᒃ, ᖃᓄᖅ ᓈᓴᐃᖃᑦᑕᓚᐅᕐᒪᖔᑕ ᖃᐅᔨᓴᕐᑎᓪᓗᒋᑦ, ᐅᓄᕐᓂᖏᑦ ᒥᒃᓴᐅᓴᔭᐅᓯᒪᔪᑦ ᓈᓴᕐᑕᐅᔪᒥᓂᓕᒫᓂ ᐊᒻᒪ ᑎᑭᑦᑐᒍ 2006ᒥ ᐊᐅᓱᐃᑦᑑᑉ ᕿᑭᖅᑖᓗᐊᓂ ᖃᐅᔨᓴᕐᓂᐅᓚᐅᕐᓯᒪᔪᑦ, ᕿᒥᕐᕈᓂᕐᓗ ᖁᖓᓯᕈᓕᕐᑕᐅᓯᒪᔪᑦ ᖃᖓᑦᑕᕐᑎᑕᐅᓯᒪᔪᒃᑯᑦ ᐃᖏᕐᕋᕙᓐᓂᖏᑦᑕ ᑲᑎᖅᓱᖅᑕᐅᓯᒪᓂᖏᑦ, ᖃᓄᖅ ᓂᕈᐊᕐᐸᒻᒪᖔᑕ ᕿᒥᕐᕈᓂᕐᒧᑦ ᖁᑦᓯᕐᑐᕐᒥᐅᑦ ᑐᒃᑐᖏᑦᑕ ᓂᕿᑦᓴᕐᓯᐅᕐᕕᖏᓐᓂᒃ ᐅᑎᖅᑕᖅᕕᖏᓐᓂ, ᓇᐃᓈᕐᓯᒪᔪᑦ ᐃᓄᐃᑦ ᖃᐅᔨᒪᔭᑐᖃᖏᑦ ᓄᐊᑕᐅᓯᒪᔪᑦ ᓄᓇᕗᑦ ᒐᕙᒪᒃᑯᖏᑦᑕ ᐆᒪᔪᓕᕆᔨᖏᓐᓄᑦ ᖃᐅᔨᓴᕐᑎᓄᑦ ᐊᒻᒪ ᑐᑭᓯᑎᑦᓯᒋᐊᕐᓯᒪᓪᓚᕆᒃᑐᑎᒃ ᑕᒪᐃᓐᓂᑦᓯᐊᖅ ᑲᑎᖅᓱᖅᓯᒪᔪᑦ ᐅᓂᒃᑳᓕᐊᖑᓯᒪᓪᓗᑎᒃ ᐱᔭᕆᑐᔫᓗᑎᒃ ᐊᐅᓚᑦᓯᓂᕐᒧᑦ ᐊᑐᓕᖁᔨᔾᔪᑎᐅᓂᐊᕐᑐᑦ ᐊᒻᒪ ᑲᔪᓯᓯᒪᔪᒥᒃ ᑲᑐᔾᔨᖃᑎᒌᓐᓂᒃᑯᑦ ᐊᐅᓚᑦᓯᔾᔪᑎᐅᓂᐊᕐᑐᓂᒃ ᖁᑦᓯᕐᑐᕐᒥᐅᑦ ᑐᒃᑐᖏᓐᓂᑦ ᓄᓇᕗᑦᒥ.   

ᓈᓴᐃᓂᐅᓚᐅᕐᑐᑦ ᖁᑦᓯᕐᑐᕐᒥᐅᑦ ᑐᒃᑐᖏᓐᓂᒃ ᐊᕐᕌᒍᖏᓐᓂ 2005 ᐊᒻᒪ 2006ᒥ ᖃᐅᔨᕐᑎᓪᓗᒋᑦ ᐊᐅᓱᐃᑦᑑᑉ ᕿᑭᖅᑖᓗᐊᓂ ᓈᓴᐃᓚᐅᕐᑐᑦ 100ᓂᒃ ᐊᖑᓴᓪᓗᓂᒃ ᐃᓐᓇᓪᓚᕆᓐᓂᒃ, 222 ᐊᕐᓇᓪᓗᐃᑦ ᐃᓐᓇᓪᓚᕇᑦ, 32 ᐃᓅᓱᓐᓂᕐᓴᑦ ᐊᖑᓴᓪᓗᐃᑦ, 34 ᐊᕐᕌᒍᖃᓕᕐᑐᑦ ᓄᕐᕋᖏᑦ, ᐊᒻᒪ 193ᖑᓗᑎᒃ ᓇᓗᓇᐃᕐᑕᐅᓚᐅᓐᖏᑦᑐᑦ ᐃᓐᓇᓪᓚᕇᑦ ᑲᑎᒃᑐᒋᑦ ᑕᒪᐃᑕ 581ᖑᓪᓗᑎᒃ ᑐᒃᑐᑦ.  ᑕᕝᕙᓂᒃᓴᐃᓐᓇᖅ 4916 ᐃᓐᓇᓪᓚᕇᑦ ᐅᒥᖕᒪᑦ ᐱᖃᓯᐅᔾᔭᐅᓪᓗᑎᒃ 927ᓂᒃ ᐅᒥᖕᒫᕋᕐᓂᒃ ᑕᑯᓚᐅᕐᒥᔪᑦ ᕿᑭᖅᑖᓗᐊᓂ ᓇᒥᑐᐃᓐᓇᖅ.  ᑕᑯᓗᒋᑦ ᐊᔾᔨᓐᖑᐊᑦ ᐅᓇᓂ 1, 2, & 3). ᑖᒃᑯᐊ ᑕᑯᔭᒥᓃᑦ ᐃᓚᐃᓐᓇᑯᓗᖏᓐᓂᒃ ᖃᑦᓰᓐᓇᐅᓛᓂᒃ ᓈᓴᕐᑕᐅᓂᑯᒥᓃᑦ ᐅᐱᓐᓇᕋᓂ ᐸᕐᓇᑕᐅᓯᒪᔪᑦ 10ᐳᓴᑦᑎᒥᒃ 20ᐳᓴᑦᑎᖓ ᓄᓇᖓᑕ ᐊᐅᓱᐃᑦᑑᑉ ᕿᑭᖅᑖᓗᐊᑕ ᖃᐅᔨᓴᕐᕕᐅᓚᐅᕐᖓᑦ.  ᑕᕝᕙᓂ ᐅᖃᖅᓯᒪᒻᒪᑕ ᖃᐅᔨᓴᕐᑕᐅᔪᒥᓂᕐᓂᑦ ᓇᐃᓈᕐᓯᒪᑐᐃᓐᓇᕐᑐᑎᒃ ᐊᒻᒪ ᐃᓗᓕᓕᒫᖏᑦ ᖃᐅᔨᓴᕐᑕᐅᔪᒥᓃᑦ ᕿᒥᕐᕈᔭᐅᒃᑲᓐᓂᑦᓯᐊᕆᐊᓖᑦ, ᐅᖃᐅᓯᒃᓴᓪᓗ ᒫᓐᓇ ᓯᕗᓂᒃᑎᓐᓂᓗ ᖃᓄᐃᓕᖓᓂᐊᕐᒪᖔᑕ ᖁᑦᓯᑦᑐᕐᒥᐅᑦ ᑐᒃᑐᖏᑦ ᐊᐅᓱᐃᑦᑑᑉ ᕿᑭᖅᑖᓗᐊᓂ ᐅᐊᑦᓯᐊᕈ ᑭᓯᐊᓂ ᐅᖃᐅᓯᐅᓛᕐᒪᑕ ᑭᖑᓪᓕᖅᐹᖅᓯᐅᑎᑦ ᕿᒥᕐᕈᔭᐅᓂᑯᑦ ᐱᔭᕇᕐᑕᐅᑉᐸᑕ ᑕᖅᑭᖓᓂ ᐅᕝᕙᓘᓐᓃᑦ ᖃᓂᒋᔮᓂ 2007.   

ᖃᖓᑕᓲᒃᑯᑦ ᓈᓴᐃᓃᑦ ᐊᑐᖅᑕᐅᓚᐅᕐᑐᑦ ᒥᒃᓴᐅᓴᔭᐅᓪᓗᑎᒃ ᐅᒥᖕᒪᑦ ᐊᒻᒪ ᑐᒃᑐᐃᑦ ᒪᓕᒃᓯᒪᔪᑦ  ᓈᓴᐃᓂᕐᒧᑦ ᐋᖅᑭᒃᑕᐅᓚᐅᕐᓯᒪᔪᒥᒃ ᒪᐃᒃ ᐳᒋᓴᓐᒧᑦ (2000ᒥ).  ᓈᓴᐃᔾᔪᓰᑦ ᐱᐅᓪᑯᑦ ᖃᖓᑕᓲᒃᑯᑦ ᑐᑭᓕᕇᓕᖓᔪᓂᒃ ᐊᖅᑯᑎᖃᕐᑐᑎᒃ ᐅᑎᖅᑕᐸᒃᑐᑎᒃ ᐊᖏᓪᓕᕙᓪᓕᐊᖑᔭᕐᑐᓂ ᖃᐅᔨᓴᕐᑕᖓ ᖁᑦᓯᕐᑐᕐᒥᐅᑦ ᑐᒃᑐᖏᓐᓂᒃ ᐊᒻᒪ ᓇᓗᓇᐃᒃᑯᑎᖏᓐᓂᒃ.  ᖃᐅᔨᓴᕐᑕᐅᓕᕐᑐᑎᒃ ᓄᐊᑕᐅᕙᓪᓕᐊᓪᓗᑎᒃ ᐅᖓᓯᒃᑐᒦᒃᑐᑎᒃ ᖃᐅᔨᓴᕈᓯᐅᔪᑦ.    

ᖃᓄᐃᔾᔪᓯᐅᓯᒪᔪᑦ:

ᐆᒪᔪᑦ ᐊᒥᒐᕐᓯᓕᕐᓂᕋᕐᑕᐅᔪᑦ ᑲᓇᑕᒥ ᑲᑎᒪᔨᕋᓛᖏᑦ (COSEWIC) ᐃᓕᑕᕐᓯᓚᐅᕐᓯᒪᒻᒪᑕ ᖁᑦᓯᑐᕐᒥᐅᑦ ᑐᒃᑐᖏᑦ ᐊᐅᓱᐃᑦᑑᑉ ᕿᑭᖅᑕᓗᐊᓂ ᐊᑦᑕᓇᕐᑐᒦᓐᓂᕋᕐᑕᐅᓕᕐᑐᑎᒃ.  ᑕᐃᒪᓐᖓᑦ 1975ᒥᓂᒃ, ᓇᒻᒥᓂᖅ ᒪᓕᒐᓕᐅᓕᓚᐅᖅᓯᒪᔪᑦ ᖃᐅᓱᐃᑦᑐᕐᒥᐅᑦ ᐊᖑᓇᓱᒃᑐᓕᕆᔨᖏᑦᑕ ᑲᑎᒪᔨᖏᑦ ᑐᒃᑐᓗᐊᑦᑕᐃᓕᒪᓂᕐᒥᑦ ᑕᐃᒪᐃᓐᓂᖓᓄᑦ ᖃᑦᓰᓐᓇᕈᕐᐸᓪᓕᐊᓗᐊᕈᓐᓃᕐᑐᑎᒃ ᑐᒃᑐᓯᐅᕐᕕᐅᑉ ᐅᓄᕐᓂᖏᓐᓂᒃ ᐊᒻᒪ ᑭᓐᖓᐃᓚᐅᑉ ᑰᒐᓇᔫᓪᓗ ᕿᑭᖅᑕᖏᓐᓂ (PW/SI).  ᑕᐃᒪᐃᒃᑲᓗᐊᕐᑎᓪᓗᒍ, ᓄᓇᕗᑦᒥᒃ ᓄᓇᑖᕈᑕᐅᓯᒪᔪᑦ ᐊᖏᕈᑎᖓᑦ ᐅᖃᖅᓯᒪᒻᒪᑕ ᐃᓄᐃᑦ ᐱᔪᓐᓇᐅᑎᖃᕐᒪᑕ ᐊᖑᓇᓱᒍᓐᓇᕐᓂᕐᒥᑦ ᑐᒃᑐᓂᒃ ᓂᕿᑦᓴᒧᑦ ᐃᓅᓇᓱᐊᕈᑎᒋᓪᓗᒍ, ᑭᓯᐊᓂᓕ ᑲᑎᒃᑐᒋᑦ ᑐᒃᑐᒍᓐᓇᕐᑎᑕᐅᔪᑦ ᐅᓄᕐᓂᖏᑦ (TAH) ᖃᑦᓰᓐᓇᐅᓂᕐᓴᐅᒻᒪᑕ.  ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᓱᓕ ᐋᖅᑭᒃᓯᓯᒪᓐᖏᒃᑲᓗᐊᕐᑎᓪᓗᒋᑦ ᓂᕿᑦᓴᒧᑦ ᐃᓅᓇᓱᐊᕈᑎᒃᓴᓄᑦ ᐅᕝᕙᓘᓐᓃᑦ ᑲᑎᒃᑐᒋᑦ ᑐᒃᑐᒍᓐᓇᕐᑎᑕᐅᔪᒃᓴᓂᒃ ᑖᒃᑯᓇᓐᖓᑦ, ᐊᖑᓇᓱᒃᑐᓕᕆᔨᒃᑯᑦ ᑲᑎᒪᔨᖏᑦ ᑭᓪᓕᖃᕐᑎᑦᓯᓂᖏᑦ ᐃᓕᑕᕐᓯᓯᒪᒻᒪᑕ ᑐᒃᑐᖏᑦᑕ ᐅᓄᕐᓂᖏᑦ ᐊᖑᒻᒪᑎᔪᓐᓇᓐᖏᒻᒪᑕ ᐃᓄᐃᑦ ᓂᕿᓴᑦᒧᑦ ᐃᓅᓇᓱᐊᕈᑎᒃᓴᖏᓐᓄᑦ.     

ᐅᑉᐱᕐᓇᕐᑐᓂᒃ ᒥᒃᓴᐅᓴᓯᒪᔪᓂᒃ ᑐᒃᑐᖏᑦᑕ ᐅᓄᕐᓂᖏᓐᓂᒃ, ᐊᓯᔾᔨᕐᑕᕐᓂᖏᓐᓂᒃ, ᕿᓂᕐᓂᕐᒥᑦ ᐊᒻᒪ ᐊᕙᑎᐊᓂᒃ ᓂᕿᑦᓴᕐᓯᐅᕐᕕᖏᓐᓂᒃ ᓱᓕ ᕿᒥᕐᕈᒋᐊᖃᕐᖓᑕ ᐊᖑᒻᒪᑎᔪᓐᓇᕋᔭᕐᑐᓂᒃ ᓂᕿᑦᓴᒧᑦ ᑲᑎᓪᓗᒋᑦ ᑐᒃᑐᒍᓐᓇᕐᑎᑕᐅᔾᔪᑎᒃᓴᑦ ᐋᖅᑭᒃᓱᖅᑕᐅᓚᐅᓐᖏᓐᓂᖏᓐᓂ ᖁᑦᓯᕐᑐᕐᒥᐅᑦ ᑐᒃᑐᖁᑎᖏᓐᓂ ᐊᐅᓱᐃᑦᑑᑉ ᕿᑭᖅᑖᓗᐊᓂ ᐊᒻᒪ ᑭᓐᖓᐃᓚᐅᑉ ᑰᒐᓇᔫᓪᓗ ᕿᑭᖅᑕᖏᓐᓂ.  ᐃᓄᐃᑦ ᐅᖃᖃᑦᑕᕐᓯᒪᒻᒪᑕ ᖄᖅᑎᑦᓯᖃᑦᑕᓚᐅᕐᑐᑦ ᐅᔭᕋᓐᓂᐊᕐᑏᑦ ᐃᓚᖓᒍᑦ ᐱᔾᔪᑕᐅᓚᐅᕐᖓᑦ ᑐᒃᑐᐃᑦ ᐊᓯᐊᓄᑦ ᓅᐸᓪᓕᐊᓂᖏᓐᓂᒃ, ᐊᒻᒪ ᐃᓄᐃᑦ ᐃᓱᒫᓗᒻᒪᑕ ᓯᕗᓂᒃᑎᓐᓂ ᐅᖅᓱᐊᓗᓐᓂᐊᕐᓃᑦ ᐅᔭᕋᕐᓂᐊᕐᐸᒃᑐᓪᓗ ᑕᐃᒫᒃᓴᐃᓐᓇᖅ ᐸᒡᕕᓴᓐᓂᖃᑐᐃᓐᓇᕆᐊᖃᕐᖓᑕ.  ᖃᐅᔨᓴᕐᑐᖃᓚᐅᕐᓯᒪᓐᖏᒻᒪᑦ ᖃᐅᔨᓴᕐᑎᒻᒪᕆᑎᒍᑦ ᑕᒪᒃᑯᐊ ᖃᓄᖅ ᐊᓯᔾᔨᖅᑕᐃᔪᓐᓇᕐᒪᖔᑕ.   

ᑕᒪᒃᑮᑦ ᖁᑦᓯᕐᑐᕐᒥᐅᑦ ᑐᒃᑐᖏᑦ ᐅᒥᖕᒪᖏᑕᓗ ᐅᓄᕐᓂᖏᑦ ᑐᒃᑐᓯᐅᕐᕕᒻᒥ ᐊᒻᒪ ᖃᓂᒋᔭᖏᓐᓂ ᕿᑭᖅᑕᓂ ᐊᒥᓱᕈᕐᐹᓪᓕᓚᐅᕐᓯᒪᔪᑦ 1980ᖏᑦ ᐱᒋᐊᓕᓵᕐᑎᓪᓗᒋᑦ ᑎᑭᑦᑐᒍ 1994ᒧᑦ (ᓲᕐᓗ, 300 ᖃᓂᒋᔮᓃᓚᐅᕐᓯᒪᔪᑦ ᑐᒃᑐᑦ 1981ᒥ ᑎᑭᑦᑐᒍ 3000ᓄᑦ 1994ᒥ).  ᐅᑭᐅᓪᓗᓗᐊᓐᖑᐊᑎᓪᓗᒍ ᐊᕐᕌᒍᖏᓐᓂ 1995-97ᒥ, ᐊᒥᓱᐊᓗᐃᑦ ᑐᖁᕋᓚᐅᕐᓯᒪᒻᒪᑕ ᑕᒪᒃᑮᓐᓂ ᐆᒪᔪᖁᑎᖏᓐᓂ ᐅᓄᕐᓂᖏᑦ ᖃᑦᓰᓐᓇᕈᑳᓪᓚᓚᐅᕐᓯᒪᔪᑦ (75ᑐᐃᓐᓇᐅᓕᕐᑐᑎᒃ ᖁᑦᓯᕐᑐᕐᒥᐅᑦ ᑐᒃᑐᖏᑦ ᐊᒻᒪ 130ᑐᐃᓐᓇᐅᓕᕐᑐᑎᒃ ᐅᒥᖕᒪᑦ 1997ᖑᑎᓪᓗᒍ).  ᖁᑦᓯᑐᕐᒥᐅᑦ ᑐᒃᑐᖏᑕ ᐅᓄᕐᓂᖏᑦ ᐅᑎᖅᐸᓪᓕᐊᓕᕐᒥᔫᒐᓗᐊᑦ ᒪᓕᒃᑐᒋᑦ ᖃᐅᔨᓴᕐᓂᐅᓚᐅᕐᑐᑦ 2001ᒥ ᒥᒃᓴᐅᓴᔭᐅᓚᐅᕐᓯᒪᔪᑦ 240ᖏᓐᓃᒃᑐᕆᔭᐅᓪᓗᑎᒃ, ᑐᑭᒧᐊᑦᓯᐊᕐᑐᒥᒃ ᓈᓴᐃᓕᕋᒥᒃ ᓄᓇᒃᑯᑦ/ᖃᖓᑕᓲᒃᑯᓪᓗ ᑲᑐᔾᔨᓂᒃᑯᑦ ᓈᓴᐃᑎᑦᓯᓪᓗᑎᒃ ᐊᕙᑎᓕᕆᔨᒃᑯᑦ ᐊᒻᒪ ᖃᐅᓱᐃᑦᑑᑉ ᐊᖑᓇᓱᒃᑐᓕᕆᔨᖏᑦᑕ ᑲᑎᒪᔨᖏᑦ, ᐱᒋᐊᓐᖓᐅᑕᐅᓪᓗᓂ ᐊᕐᕌᒍᑦ ᐊᒥᓱᑦ ᖃᐅᔨᓴᕐᓂᐅᖁᔭᐅᔪᓂ.  ᑭᓯᐊᓂᓕ, ᐅᒥᖕᒪᑦ ᐅᓄᕐᓂᖏᑦ ᐅᓄᕐᓯᕚᓪᓕᓗᐊᕐᓯᒪᓐᖏᑦᑐᑦ ᒪᓕᒃᑐᒋᑦ ᓈᓴᐃᓂᐅᓚᐅᕐᑐᑦ 2001ᒥ ᒥᒃᓴᐅᓴᔭᐅᓚᐅᕐᑐᑦ 170ᖏᓐᓃᒃᑐᕆᔭᐅᓪᓗᑎᒃ ᐅᒥᖕᒪᑦ.   

ᐅᐱᓐᓇᕋᓂ ᖁᐊᖅᓵᕐᓇᕈᑎᐅᓂᖓᓄᑦ ᖃᑦᓰᓐᓇᕈᓗᐊᕐᓂᖏᑦᑕ ᐅᒥᒃᑰᓕᖓᔪᑦ, ᐆᒪᑎᓪᓗᒋᑦ ᐱᔭᐅᓇᓱᖃᑦᑕᓕᓚᐅᕐᑐᑦ ᐊᒻᒪ ᑎᒍᐊᖑᓗᑎᒃ ᕿᑐᕐᖏᐅᕐᑎᑕᐅᓇᓱᒃᑐᑎᒃ ᓄᓇᑦᓯᐊᑉ ᒐᕙᒪᒃᑯᖏᑕ ᓄᓇᒥᐅᑕᓕᕆᔨᒃᑯᖏᓐᓄᑦ (DRWED) ᓄᕕᒻᒪ 1998ᖑᑎᓪᓗᒍ, ᑭᓯᐊᓂᓕ ᑎᒍᓯᔪᓐᓇᓚᐅᓐᖏᒻᒪᑦ ᐆᒪᔪᓂᒃ ᖃᐅᒪᖃᑦᓯᐊᓐᖏᒧᑦ ᓯᓚᑲᒻᒪᐅᖃᑦᑕᒧᓪᓗ.  ᐆᒪᔪᓂᒃ ᑎᒍᓯᓂᖅ ᑎᒍᐊᖑᓗᑎᓪᓗ ᕿᑐᕐᖏᐅᑎᒃᓯᓇᓱᓐᓂᖅ ᐱᒋᐊᕐᑎᑕᐅᓚᐅᕐᓯᒪᔪᖅ ᐋᒍᓯᐅᑎᓪᓗᒍ 1999ᒥ ᑭᓯᐊᓂᓕ ᓄᖅᑲᕐᑎᑕᐅᔪᔪᖅ ᐃᑲᔪᕐᑐᖅᑕᐅᓗᐊᓐᖏᓐᓂᖏᓐᓄᑦ ᐊᐅᓱᐃᑦᑑᑉ ᖃᐅᓱᐃᑦᑑᓪᓗ ᓄᓇᖓᓐᓂᕐᒥᐅᓄᑦ.  ᐱᐅᖅᓱᐊᕐᓃᑦ ᐅᖑᒪᓂᒃᑯᑦ ᐊᒻᒪ ᐊᐅᓚᑦᓯᓯᐊᕈᓯᖏᑦ ᑖᒃᑯᐊ ᐆᒪᔪᖁᑎᖏᑦ ᐱᓪᓗᒋᑦ ᖃᐅᔨᓴᕐᑕᐅᑦᓯᐊᖏᓐᓇᕐᓂᐊᕐᑐᑦ ᓇᒥᑐᐃᓐᓇᖅ ᐱᓕᕆᐊᖑᓂᖏᓐᓂ, ᓄᓇᓕᓐᓂᒃ ᓯᓚᕐᔪᐊᕐᒥᐅᖃᑎᒌᓄᑦ ᑎᑭᓪᓗᒍ.   

ᖁᑦᓯᕐᑐᕐᒥᐅᑦ ᑐᒃᑐᖏᑦ ᑭᓐᖓᐃᓚᕐᒥ ᑰᒐᓇᔪᕐᒥᓗ ᖃᑦᓰᓐᓇᕈᕐᐹᓪᓕᓚᐅᕐᑐᑦ ᒥᒃᓴᐅᓴᔭᐅᓯᒪᔪᓂᒃ 6300ᓂᒃ 1974ᒥ ᖁᓖᓐᓇᑯᓗᓐᓂᑦ 35ᓄᑦ 1995ᒥ.  ᐃᓄᐃᑦ ᖃᐅᓱᐃᑦᑐᕐᒥ ᐅᑉᐱᕆᔭᖃᓗᐊᕐᓯᒪᓐᖏᒻᒪᑕ ᑕᐃᒫᒃᑎᐊᖑᓚᐅᕋᓗᐊᕐᒪᖔᑕ 1996ᒥ ᒥᒃᓴᐅᓴᔭᐅᓚᐅᕐᑐᑦ ᒪᓕᒃᑐᒋᑦ ᓇᒻᒥᓂᖅ ᖃᐅᔨᒪᔭᑐᖃᖏᑦ ᕿᑭᖅᑕᖏᓐᓂᒃ, ᑭᓯᐊᓂᓕ ᓇᓚᐅᑦᓵᕐᑕᐅᓚᐅᕐᓯᒪᔪᑦ ᐅᔾᔨᕆᔭᐅᓯᒪᔪᑐᖃᐅᓪᓗᑎᓪᓗ ᖃᐅᔨᓴᕐᑎᒻᒪᕆᓐᓄᑦ ᑎᑎᕋᕐᑕᐅᓚᐅᕐᓯᒪᓂᐊᕐᑎᓐᓇᒋᑦ.  ᐃᓄᐃᑦ ᖃᐅᔨᒪᔭᑐᖃᖏᑎᒍᑦ ᓇᓗᓇᓐᖏᒻᒪᑦ ᖃᑦᓰᓐᓇᕈᕐᐸᓪᓕᐊᓂᖏᑦ ᐃᒻᒥᓂᒃ ᑕᐃᒪᐃᓲᖑᒻᒪᑕ ᐊᒻᒪ ᓂᕆᐅᒋᔭᐅᖃᑦᑕᕐᓯᒪᔪᑐᖃᐅᒻᒪᑕ ᐃᒻᒪᑐᖃᕐᓂᑦ ᑕᐃᒪᐃᓐᓂᐊᕆᐊᖏᑦ ᐊᒥᓲᓗᐊᓕᕐᓂᖏᓐᓄᑦ 1970ᖏᓐᓂ ᐊᒻᒪ 1980 ᐱᒋᐊᓕᓵᕐᑎᓪᓗᒋᑦ.   

ᒪᓕᒃᑐᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ ᖃᑦᓰᓐᓇᕈᓗᐊᕈᑎᒋᓯᒪᔭᖏᓪᓕ ᑐᒃᑐᖏᑦᑕ ᓅᓯᒪᓕᕐᓂᖏᓐᓄᑦ.  ᐃᓄᐃᑦ ᓂᕆᐅᒃᑐᑦ ᓱᒃᑲᐃᑦᑑᓗᓂ ᐅᑎᖅᐸᓪᓕᐊᓂᐊᕋᓱᒋᔭᐅᔪᑦ ᖁᑦᓯᑦᑐᕐᒥᐅᑦ ᑐᒃᑐᖏᑦ ᑖᒃᑯᓇᓂ ᕿᑭᖅᑕᓂ.   

ᒫᓐᓇ ᖃᑦᓰᓐᓇᕈᕐᔪᐊᑳᓪᓚᒃᓯᒪᑎᓪᓗᒋᑦ ᑐᒃᑐᖏᑦ ᑭᓐᖓᐃᓚᕐᒥ/ᑰᒐᓇᔪᕐᒥᓗ, ᐅᒥᖕᒪᑦ ᐅᓄᖅᓯᕚᓪᓕᕐᓯᒪᒻᒪᕆᓕᕐᑐᑦ ᐊᒻᒪ ᓯᐊᒃᐸᓪᓕᐊᓯᒪᓕᕐᑐᑎᒃ ᑰᒐᓇᔫᑉ ᕿᑭᖅᑕᖓᓂ, ᑕᑯᔭᐅᓚᐅᕐᓯᒪᔪᖃᓚᐅᕋᓂ ᐃᓄᓐᓄᑦ ᖃᐅᔨᓴᕐᑎᒻᒪᕆᓐᓄᓪᓗ 1980ᖏᓐᓂ.  1995ᒥ, ᐅᓄᕐᓂᖏᑦ ᐅᒥᖕᒪᑦ ᑭᓐᖓᐃᓚᕐᒥ ᒥᒃᓴᐅᓴᔭᐅᓚᐅᕐᓯᒪᔪᑦ ᖃᓂᒋᔮᓂ 5,250, ᐊᒥᓱᕈᕆᐊᕐᓂᕐᑐᑎᒃ 1,125ᓂᒃ 1980ᖏᓐᓂ.  ᐅᒥᖕᒪᑦ 29ᖏᓐᓇᐃᑦ ᑕᑯᔭᐅᓐᓂᓚᐅᕐᑐᑦ ᑰᒐᓇᔪᒻᒥ1980ᖏᓐᓂ ᐊᒻᒪ ᒥᒃᓴᐅᓴᔭᐅᓚᐅᕋᑎᒃ.  1995ᒥ, ᐃᒻᒪᖃ 1,140 ᐅᒥᖕᒪᑦ ᒥᒃᓴᐅᓴᔭᐅᓚᐅᕐᑐᑦ ᑰᒐᓇᔪᒻᒥ.  ᑕᐃᒪᓐᖓᑦ 1995ᒥᓂᒃ ᓈᓴᐃᔪᖃᒃᑲᓐᓂᓚᐅᕐᓯᒪᓐᖏᑦᑐᖅ, ᑭᓯᐊᓂᓕ ᐃᓄᐃᑦ ᐅᓂᒃᑳᖃᑦᑕᕐᓯᒪᔪᑦ ᐅᓄᕐᓯᕙᓪᓕᐊᐃᓐᓇᕐᖓᑕ ᓯᐊᒃᐸᓪᓕᐊᑐᐃᓐᓇᕐᑐᑎᓪᓗ ᐅᒥᖕᒪᑦ ᑰᒐᓇᔪᒻᒥ.  ᐃᓄᐃᑦ ᐃᓲᒫᓘᑎᖃᕐᖓᑕ ᐅᒥᖕᒪᑦ ᐅᒥᓱᕈᓗᐊᓕᕐᓂᖏᓐᓂᒃ ᑕᒪᒃᑮᓐᓂ ᕿᑭᖅᑖᓐᓂ ᐊᒻᒪ ᐃᒻᒪᖃ ᓂᕿᖏᓐᓂᒃ ᓄᖑᕋᐃᓗᐊᓕᕐᖓᑕ.  ᐊᖑᓇᓱᒃᑐᓕᕆᔨᒃᑯᑦ ᑲᑎᒪᔨᖏᑦ ᑐᒃᓯᕋᓚᐅᕐᑐᑦ ᑰᑕᖏᑦ ᐅᒥᖕᒪᒍᓐᓇᐅᑏᑦ ᐊᒥᓱᕈᕆᐊᕐᑕᐅᖁᓪᓗᒋᑦ ᐊᒥᓱᑲᓪᓚᓐᓂᒃ. 

ᐃᓄᐃᑦ ᖃᐅᔨᒪᔭᑐᖃᖏᑦ ᐃᓱᒪᓇᕐᖓᑕ ᐅᓄᕐᓯᕚᓪᓕᕐᓯᒪᕐᔪᐊᐸᓐᓂᖏᑦ ᐅᒥᖕᒪᑦ ᐊᒻᒪ ᑕᕝᕙᑦᓴᐃᓐᓇᖅ ᖃᑦᓰᓐᓇᕈᕐᔪᐊᑳᓪᓚᓐᓂᑰᓪᓗᑎᒃ ᓄᓇᖅᑲᑎᖏᑦ ᑐᒃᑐᐃᑦ, ᑕᐃᒪᐃᓯᒪᒻᒪᑕ ᑭᓐᖓᐃᓚᕐᒥ/ᑰᒐᓇᔪᕐᒥᓗ, ᐅᐊᑦᓯᐊᕈᑐᖄᓗᓂᒃ ᑕᐃᒪᐃᖃᑦᑕᕐᓂᑰᒻᒪᑦ ᓄᓇᕗᑦ ᓄᓇᖁᑎᖏᓐᓂ ᓇᒥᑐᐃᓐᓇᖅ, ᑭᓯᐊᓂ ᐅᑭᐅᕐᓗᒃᑐᒥᓂᐅᒃᐸᑦ ᑕᒪᑮᒃ ᐆᒪᔪᖁᑎᖏᑦ ᖃᑦᓰᓐᓇᕈᕐᔪᐊᒃᑳᓪᓚᓂᕐᐸᑕ.  ᐃᓄᐃᑦ ᖃᐅᓱᐃᑦᑐᕐᒥᐅᑦ ᓇᓗᒐᓚᒻᒪᑕ ᑭᓱᒥᒃ ᐱᔾᔪᑎᖃᕐᒪᑕ ᑖᒃᑯᐊ ᐆᒪᔪᐃᑦ ᖃᓄᖅ ᐊᒃᑕᑎᒌᒻᒪᖔᑕ, ᑭᓯᐊᓂᓕ ᐃᓱᒫᓘᑎᖃᕐᖓᑕ ᐅᓄᓗᐊᓕᕐᓂᖏᓐᓂᒃ ᐅᒥᖕᒪᑦ ᐃᒻᒪᖃ ᓄᖅᑲᖓᑎᑦᓯᒻᒪᑕ ᓱᒃᑲᐃᓕᕐᑎᑦᓯᓯᒪᒻᒪᑕᓘᓐᓃᑦ ᐅᓄᕐᓯᕙᓪᓕᐊᒐᔭᕐᓂᖏᓐᓂᒃ ᑐᒃᑐᐃᑦ ᑭᓐᖓᐃᓚᕐᒥ/ᑰᒐᓇᔪᕐᒥᓗ ᐅᓄᕐᓂᖏᓐᓂᒃ.    

ᐊᖑᓇᓱᒃᑐᓕᕆᔨᒃᑯᑦ ᑲᑎᒪᔨᖏᑦ ᖃᐅᓱᐃᑦᑐᕐᒥ ᑕᐃᒪᓐᖓᑦ ᐊᔪᐃᓐᓈᖃᐃᓐᓇᕋᒥᒃ ᐱᓗᐊᒃᑕᐃᓕᒪᓯᒪᒻᒪᑕ ᑐᒃᑐᖁᑎᒥᓐᓂᒃ ᐊᐅᓚᑦᓯᓯᐊᕐᓂᒃᑯᑦ ᐊᒻᒪ ᐅᒥᖕᒪᖁᑎᖏᓐᓂᒃ ᓄᖅᑲᕐᑎᑕᐅᓪᓗᑎᒃ ᐊᖑᓇᓱᒋᐊᕐᑎᑦᓯᓂᐅᕙᒃᑐᑦ ᑐᒃᑐᓂᒃ ᑐᒃᑐᓯᐅᕐᕕᒻᒧᑦ ᐊᒻᒪ ᒪᕐᕈᓕᕿᒥ ᐊᕐᕌᒍᖏᓐᓂ 1997ᒥᒃ 1999ᒧᑦ, ᐊᒻᒪ ᐊᖏᖃᑎᖃᕐᑐᑎᒃ ᐊᕙᑎᓕᕆᔨᒃᑯᑦ ᐊᑐᓕᖁᔭᖓᓐᓂᒃ ᑐᒃᑐᒍᓐᓇᕐᑕᖏᓐᓂᒃ ᐊᒻᒪ ᖃᑦᓰᓐᓇᕈᕐᔪᐊᖁᔭᐅᓪᓗᑎᒃ ᑐᒃᑐᓯᐅᕐᕕᒻᒥ ᐅᒥᖕᒪᑦ ᑰᑕᖏᑦ 40ᓂᒃ 5ᓄᑦ.  ᐊᕐᕌᒍᑕᒫᑦ ᑰᑕᖃᕋᓗᐊᕐᑎᓪᓗᒋᑦ 40ᓂᒃ, ᖃᐅᓱᐃᑦᑐᕐᒥᐅᑦ ᖃᑦᓰᓐᓇᑯᓗᓐᓂᒃ ᐅᒥᖕᒪᖃᑦᑕᕐᓂᑰᔪᑦ ᑐᒃᑐᓯᐅᕐᕕᐅᑉ ᕿᑭᖅᑕᖓᓂ 1997ᒥᒃ 2003ᒧᑦ (ᓲᕐᓗ, ᐱᖓᓲᓚᐅᕐᑐᑦ ᐊᕐᕌᒍᖏᓐᓂ 1998 ᐊᒻᒪ 1999 ᐅᒥᖕᒪᒃᑕᑦ ᐊᒻᒪ ᐅᒥᖕᒪᒃᑐᖃᕋᓂ 1999-2000 ᐊᕐᕌᒍᖓᓂ ᐊᒻᒪ 2000-01ᒥ).  ᐊᖑᓇᓱᒃᑐᓕᕆᔨᒃᑯᑦ ᑲᑎᒪᔨᖏᑦ ᐊᒻᒪ ᐃᓐᓇᑐᖃᐃᑦ ᖃᐅᓱᐃᑦᑐᕐᒥᐅᑦ ᐅᔾᔨᕆᔭᒥᒍᑦ ᖃᐅᔨᒪᔭᑐᖃᖏᑎᒍᑦ ᑕᒪᒃᑯᐊ ᐃᒻᒥᓂᒃ ᑕᐃᒪᐃᓲᖑᒻᒪᑕ ᖃᑦᓰᓐᓇᕈᕐᓯᒪᑐᐃᓐᓇᕐᑐᑦ ᓂᕆᐅᒋᓯᒪᔭᖏᑦ ᒪᓕᒃᑐᒋᑦ ᑕᐃᒪᐃᒋᐊᖃᓕᕐᓯᒪᒐᒥᒃ.   

ᐊᖑᓇᓱᒃᑐᓕᕆᔨᒃᑯᑦ ᑲᑎᒪᔨᖏᑦ ᐊᐅᓱᐃᑦᑐᕐᒥ ᐅᓂᒃᑳᓚᐅᕐᑐᑦ ᖁᑦᓯᑦᑐᕐᒥᐅᑦ ᑐᒃᑐᖏᑦ ᐅᓄᕐᓯᕙᓪᓕᐊᓯᒪᖔᕐᒪᑕ ᐊᐅᓱᐃᑦᑑᑉ ᕿᑭᖅᑖᓗᐊᓂ ᐊᒻᒪ ᖃᓂᒋᔮᓂ ᕿᑭᖅᑕᓂ ᐊᕐᕌᒍᓂ ᐊᓂᒍᕋᑖᖅᑐᓂ.  ᓱᓕᒃᑲᓐᓂᖅ, ᖁᑦᓯᑦᑐᕐᒥᐅᑦ ᑐᒃᑐᖏᑦ ᓇᔪᕋᔪᓐᓂᖏᑦ ᐅᒥᖕᒪᑦ ᓄᓈᓂ ᐅᖃᐅᑕᐅᒐᔪᒃᓯᒪᔪᖅ ᐊᒥᓱᑲᓪᓚᓐᓄᑦ ᓇᑭᑐᐃᓐᓇᖅ.  ᑕᑯᔭᐅᕙᓐᓂᖏᑦ ᐃᓱᒪᓇᕐᒥᔪᖅ ᑐᒃᑐᐃᑦ ᓯᐊᒃᐸᓪᓕᐊᒻᒪᑕ ᐊᓯᐊᓄᑦ ᓇᔪᕐᑕᐅᕙᓚᐅᓐᖏᑦᑐᓂ ᐊᕐᕌᒍᑦ 15ᓂᒃ 25ᓄᑦ ᐊᓂᒍᕐᓯᒪᔪᓂ.  ᓇᓗᓇᐃᕐᑕᐅᓯᒪᑦᓯᐊᓐᖏᒻᒪᑕ ᖃᓄᐃᓕᖓᒻᒪᖔᑕ ᐊᒻᒪ ᒥᒃᓴᐅᓴᔭᐅᓯᒪᑦᓯᐊᕋᑎᒃ ᑐᒃᑐᐃᑦ ᐅᒥᖕᒪᓪᓗ ᐅᓄᕐᓂᖏᑦ ᑕᒫᓂ ᐊᐅᓱᐃᑦᑑᑉ ᕿᑭᖅᑖᓗᐊᓂ ᑭᓯᐊᓂ ᐸᕐᓇᑕᐅᒐᓗᐊᑦ ᐃᑉᐳᕈ/ᒪᐃᒧᑦ 2007/2008ᒥ ᖃᐅᔨᓴᖅᑕᐅᓛᕈᒪᔪᑦ.    

ᐊᐃᕙᐅᑕᐅᓂᖓ ᑰᑕᐃᑦ ᒥᑭᓪᓕᒋᐊᕐᑕᐅᓂᐊᕐᓂᖏᑦᑕ, ᓈᓴᕐᑕᐅᑦᓯᐊᕐᓯᒪᓐᖏᓐᓂᖏᑦ, ᐊᒻᒪ ᓈᒻᒪᒋᔭᐅᒐᔭᕐᑐᓂᒃ ᐱᐅᖅᓱᐊᕈᑎᒃᓴᓂᒃ ᐊᐅᓚᑦᓯᒍᑎᒃᓴᓂᓪᓗ ᐱᒋᐊᕐᑎᑦᓯᓯᒪᔪᖃᕋᓂ, ᐊᒻᒪᓗ ᑐᓴᐅᒪᖃᑎᒌᒐᓱᒃᑲᓗᐊᕐᑐᑕ ᐅᖃᖃᑎᖃᕋᓱᓐᓂᖅ ᓄᓇᓕᓐᓂᒃ ᐊᒃᓱᐊᓗᒃ ᐱᔭᕆᐊᑐᒍᑎᒋᓯᒪᒻᒪᒋᑦ.  ᐊᕙᑎᓕᕆᔨᒃᑯᑦ ᐱᓕᕆᕝᕕᖓᑦ ᒫᓐᓇ ᑲᑐᔾᔨᖃᑎᖃᑦᓯᐊᒃᑲᓐᓂᕋᓱᐊᓕᕐᑐᑦ ᓄᓇᓕᓐᓂᒃ, ᑕᕝᕙᑦᓴᐃᓐᓇᖅ ᓴᖅᑭᔮᕐᑎᑦᓯᓇᓱᒃᓯᓐᓈᑦ ᐊᑑᑎᖃᕈᓐᓇᑦᓯᐊᕐᑐᓂᒃ ᐱᐅᖅᓱᐊᕈᑎᒃᓴᓂᒃ ᖃᐅᔨᓴᕈᑎᒃᓴᓂᓪᓗ ᕿᒥᕐᕈᔭᐅᓯᒪᓗᑎᒃ ᖃᐅᔨᓴᕐᑎᒻᒪᕆᓐᓄᑦ ᐊᒻᒪ ᓄᓇᓕᓐᓂ ᐃᓄᓐᓄᑦ, ᐊᒻᒪ ᐃᑲᔪᕐᑐᖅᑕᐅᓯᒪᓕᕐᑐᑦ ᑲᓇᑕᒥ ᓯᓚᕐᔪᐊᒥᐅᓄᓪᓗ ᐱᓕᕆᖃᑕᐅᕙᒃᑐᓄᑦ.   

ᐊᑐᓕᕐᑎᑕᐅᓂᖏᑦ ᖃᐅᔨᔭᐅᔪᒥᓃᑦ:

ᐊᑐᓕᕐᑎᑕᐅᓂᖏᑦ ᐱᓕᕆᐊᖑᔪᓂᑦ ᖃᐅᔨᔭᐅᕙᓪᓕᐊᔪᑦ ᓇᓗᓇᐃᕐᓯᒃᑲᓐᓂᕈᑎᐅᓂᐊᕐᖓᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᖃᐅᔨᓴᕐᑎᒻᒪᕇᓪᓗ ᖃᐅᔨᒪᔭᖏᓐᓂᒃ ᐊᐅᓚᑦᓯᔾᔪᑎᒃᓴᓄᑦ ᐸᕐᓇᐅᑎᓕᐅᕐᓂᕐᒥᑦ ᖁᑦᓯᑦᑐᕐᒥᐅᑦ ᑐᒃᑐᖁᑎᖏᓐᓂᒃ ᐅᒥᖕᒪᖁᑎᖏᓂᓐᓂᓪᓗ ᓄᓇᕗᑦᒥ ᐊᒻᒪ ᑕᐃᒪᐃᓐᓂᖓᓄᑦ ᐋᖅᑭᒋᐊᕐᑕᐅᔪᓐᓇᕐᓯᓗᑎᒃ ᑲᑎᒃᑐᒋᑦ ᐆᒪᔪᕐᑕᐅᔪᓐᓇᕐᑎᑕᐅᔪᑦ (ᖃᐅᔨᓴᕐᓂᒃᑯᑦ ᓈᓴᕐᑕᐅᖃᑦᑕᓚᐅᕐᑐᑦ ᓈᒻᒪᒐᓱᒋᔭᐅᔪᑦ ᐱᐅᖅᓱᐊᓂᕐᒧᑦ ᐊᑐᖅᑕᐅᓗᑎᒃ) ᐅᖑᒪᑦᓯᐊᕐᓂᒃᑯᑦ ᐱᐅᖅᓱᐊᖅᑕᐅᖁᓪᓗᒋᑦ ᖁᑦᓯᕐᑐᕐᒥᐅᑦ ᑐᒃᑐᖏᑦ ᖁᑦᓯᑑᑉ ᕿᑭᖅᑕᖁᑎᖏᓐᓂ.  ᖁᑦᓯᑑᑉ ᑐᒃᑐᖏᑦ ᐊᑦᑕᓇᕐᑐᒦᓐᓂᕋᕐᑕᐅᓕᕐᓂᕐᐸᑕ ᓄᖑᑉᐸᓪᓕᐊᓱᒋᔭᐅᓂᖏᓐᓄᑦ ᐆᒪᔪᑦ ᐊᒥᒐᕐᓱᒋᔭᐅᓕᕐᑐᑦ ᐱᖁᔭᕐᔪᐊᖓᒍᑦ, ᑖᒃᑯᐊ ᐊᐅᓚᑦᓯᓂᕐᒧᑦ ᐸᕐᓇᐅᑏᑦ ᐊᑐᖅᑕᐅᓂᐊᕐᒥᔪᑦ ᖃᓄᖅᑑᕈᑎᐅᓗᑎᒃ ᐅᑎᖅᐸᓪᓕᐊᒍᑎᓄᑦ ᐸᕐᓇᐅᑎᒃᓴᓄᑦ, ᑕᐃᒪᐃᒃᑕᕆᐊᖃᕐᖓᑕ ᒪᓕᒃᑐᒋᑦ ᐆᒪᔪᑦ ᐊᒥᒐᕐᓱᒋᔭᐅᓕᕐᑐᑦ ᐱᖁᔭᕐᔪᐊᖏᑦ ᓄᖅᑲᕐᑎᑕᐅᑦᓯᐊᒻᒪᕆᖁᓇᒍ ᐊᖑᓇᓱᒃᑕᐅᔪᓐᓇᕐᓂᖏᑦ ᓈᒻᒪᒃᓴᓕᖁᓪᓗᒋᑦ ᑲᓇᑕᐅᑉ ᐱᖁᔭᕐᔪᐊᖓᑎᒍᑦ.   

ᖃᐅᔨᓴᕐᕕᐅᔪᒪᔪᑦ:

ᐊᐅᓱᐃᑦᑑᑉ ᕿᑭᖅᑖᓗᐊ ᐊᖏᓛᑉ ᑐᖏᓕᕆᒻᒪᒍ ᓄᓇᕗᑦ ᕿᑭᖅᑕᖏᓐᓂ ᐊᒻᒪ ᐊᖏᓛᖑᓪᓗᓂ ᖁᑦᓯᑐᕐᒥᐅᑦ ᕿᑭᖅᑕᖁᑎᖏᓐᓂ.  ᐱᔭᕇᕐᑕᐅᒐᔭᕐᓂᖏᑦ ᖁᑦᓯᑦᑐᕐᒥᐅᑦ ᑐᒃᑐᖏᑦᑕ ᖃᐅᔨᓴᕐᑕᐅᓂᖏᑦ ᐅᓄᕐᓂᖏᑦᑕ ᐊᒥᓲᒻᒪᖔᑕᓗ ᐊᒡᒍᑐᖅᓯᒪᓂᖏᑦ ᓂᕆᐅᒋᔭᐅᔪᑦ ᐃᑉᐳᕈ/ᒪᐃ 2007/08 ᐊᕐᕌᒍᖓᓂ.   

ᐱᓕᕆᐊᖑᓂᐊᕐᑑᑉ ᐋᖅᑭᒃᓯᒪᓂᕆᓂᐊᕐᑕᖓ:

ᐅᓄᕐᓂᖏᑦᑕ ᑐᒃᑐᖏᑦ ᐅᒥᖕᒪᖏᓪᓗ ᐊᐅᓱᐃᑦᑑᑉ ᕿᑭᖅᑖᓗᐊᑕ ᐃᑉᐳᕈ/ᒪᐃ 2005ᖑᑎᓪᓗᒍ ᐊᒻᒪ 2006ᖑᑎᓪᓗᒍ ᐊᑐᓚᐅᕐᑐᑦ ᐋᖅᑭᒃᑕᐅᓚᐅᕐᓯᒪᔪᓂᒃ ᐅᐊᑦᓯᐊᕈ ᑲᑐᔾᔨᓂᒃᑯᑦ ᓄᓇᒃᑯᑦ ᖃᖓᑕᓲᒃᑯᓪᓗ ᓈᓴᐃᓪᓗᑎᒃ ᐊᐅᓱᐃᑦᑑᑉ ᕿᑭᖅᑖᓗᐊᑕ ᓂᒋᐊᓂ ᕿᑎᐊᓂᓗ.  ᓄᓇᒃᑯᑦ ᓈᓴᐃᑎᓪᓗᒋᑦ ᐊᖑᓇᓱᒃᑏᑦ ᓇᓗᓇᐃᔭᐃᖃᑦᑕᓚᐅᕐᑐᑦ ᓇᐅᒃᑯᓪᓚᒃᑖᖅ ᑐᒃᑐᑕᖃᐅᓐᖏᒻᒪᖔᑦ ᐊᒻᒪ ᑐᒃᑐᖃᐅᕐᓂᖏᑦ, ᒪᓕᒃᑐᒋᑦ ᒫᓐᓇᕋᑖᖅ ᑐᒦᑦ, ᓂᕿᑦᓴᕐᓯᐅᕐᕕᖏᑦ ᐊᒻᒪ ᐆᒪᔪᖃᐅᕐᓂᖏᑦ, ᐃᒪᖃᐅᕐᑐᓂ ᑰᑦ ᑭᓪᓕᖏᑦ ᐊᒻᒪ ᓄᓇᓐᖑᐊᒃᑯᑦ ᖃᓄᑎᒋ ᖁᑦᑎᑎᒋᒻᒪᖔᑕ.  ᑖᒃᑯᐊ ᖃᐅᔨᔭᑦ ᐅᖃᐅᓯᐅᓚᐅᕐᑐᑦ ᐊᕙᑎᓕᕆᔨᒃᑯᑦ ᐱᓕᕆᕝᕕᖓᓐᓄᑦ ᖁᓛᒎᓕᒃᑯᑦ ᓇᓪᓕᑭᑕᕐᑐᑎᒃ ᐃᒃᓯᕚᕐᕕᖏᓐᓂ ᓈᓴᐃᖃᑕᐅᓚᐅᕐᑐᓄᑦ ᓇᓗᓇᐃᕐᑕᐅᔪᓂᒃ ᓄᓇᓂᒃ ᐱᖃᓯᐅᔾᔨᖃᑦᑕᓚᐅᓐᖏᑦᑐᑦ ᐅᕝᕙᓘᓐᓃᑦ ᐱᖃᓯᐅᔾᔨᓪᓗᑎᒃ ᓇᓗᓇᐃᕐᑕᐅᔪᓂᒃ (ᐃᓱᒪᒋᓪᓗᒍ 500 ᒦᑕᓂᒃ ᑕᑭᑎᒋᔪᒥᒃ ᒥᒃᕕᖃᑐᐊᖅᐸᑦ).  ᓄᓇᖓᓪᓕ ᐃᓐᓈᕈᖃᐅᓗᐊᕐᑐᑦ ᓄᓇᒃᑯᑦ ᓈᓴᐃᔪᓄᑦ ᖃᖓᑕᓲᒃᑯᑦ ᖃᐅᔨᓴᕐᑐᑦ ᓈᓴᐃᔨᖏᑦ ᐅᑎᖅᑕᖃᑦᑕᓚᐅᕐᑐᑦ ᓄᓇᖓᒍᑦ ᐃᒻᒪᖃ 20ᐳᑦᓴᑦᑎᖓᓂᒃ ᐊᒻᒪ ᐊᖏᓪᓕᒋᐊᕐᑕᐅᓪᓗᓂ 40ᐳᓴᑦᑎᒧᑦ ᕿᓂᕐᑕᐅᔪᖅ ᑐᒃᑐᓂᒃ ᑕᑯᔪᖃᕐᓂᐊᕐᒪᖔᑦ.  ᖁᓛᒎᓕᒃ Bell 206L ᐊᑐᖅᑕᐅᐃᓚᐅᕐᑐᖅ. ᑕᑯᒃᑲᓐᓂᕈᓐᓇᑦᓯᐊᖁᓪᓗᒋᑦ ᖁᓛᒎᓕᒃᑯᑦ ᓈᓴᐃᔪᑦ ᐃᖏᕐᕋᓂᖃᓚᐅᕐᑐᑦ 130 K/hr ᓱᒃᑲᑎᒋᓪᓗᑎᒃ, ᑭᓯᐊᓂᓕ ᐃᓐᓈᕈᖃᒧᑦ ᖃᖅᑲᖃᒧᓪᓗ ᓱᒃᑲᑎᒋᖃᑦᑕᓚᐅᕐᑐᑦ 110ᓂᒃ 150ᓄᑦ Km/hr, ᐃᓛᓐᓂᒃᑯᑦ, ᑕᐃᒪᐃᒃᑐᑎᒃᑭᓯᐊᓂ.  ᖁᑦᓯᓐᓂᖃᕐᑐᑎᒃ 400ᓂᒃ 500ᓄᑦ ft AGL ᖃᖅᑲᖃᐅᓗᐊᕐᓂᖏᓐᓂ ᖁᑦᓯᓐᓂᖃᕐᑐᑎᒃ 200ᓂᒃ 800ᓄᑦ ᐅᔾᔨᕆᔭᐅᓚᐅᕐᑐᑦ, ᖃᖅᑳᓗᐃᑦ ᓇᖅᓴᐃᓪᓗ ᖁᓛᒐᑦ ᑕᐃᒫᓪᓗᐊᖅ, ᐃᖅᑲᓇᐃᔭᕐᑏᑦ ᐊᑦᑕᓇᕐᑐᒦᖂᓇᒋᑦ.  ᑲᓇᓐᓇᕐᒥᒃ ᐱᓇᕐᓇᕐᒧᑦ ᐅᑎᖅᑕᕐᑐᑎᒃ ᑐᑭᓕᐊᑐᐃᓐᓇᕐᑐᑎᒃ ᓇᓗᓇᐃᕐᑕᐅᓚᐅᕐᑐᑦ ᖃᖓᑦᑕᕐᑎᑕᐅᓯᒪᔪᑎᒍᑦ ᓄᓇᒥ ᓇᒦᓕᕐᒪᖔᑕ ᑕᒻᒪᕇᒃᑯᑏᑦ ᒪᓕᒃᑕᐅᓪᓗᑎᒃ ᐊᖁᑎᖏᓐᓄᑦ.  ᖃᓄᑎᒋ ᐅᖓᓯᒌᒃᑎᒋᒻᒪᖔᑕ ᑲᑎᓐᖓᐅᕐᑐᑦ ᐆᒪᔪᑦ ᓈᓴᕐᑕᐅᔪᓂ ᓇᓗᓇᐃᕐᑕᐅᖃᑦᑕᓚᐅᕐᑐᑦ ᐊᑐᖅᑕᐅᓪᓗᑎᒃ ᑕᒻᒪᕇᒃᑯᑏᑦ ᑕᒪᐅᖓᑐᐃᓐᓈᖁᓇᑕ ᖃᐅᔨᓴᕐᕕᑦᑕ ᓯᓚᑖᓄᑦ (ᐅᕝᕙᓘᓐᓃᑦ ᖃᓄᑎᒋ ᐅᖓᓯᒃᑎᒋᒻᒪᖔᑦ ᖃᐅᔨᓴᕐᑕᑦᑕ ᓯᓚᑖᒍᑦ) ᓯᕗᓪᓕᕐᒥ ᐊᑐᖅᑕᐅᕙᓚᐅᕋᓗᐊᕐᑎᓪᓗᒋᑦ GIS ᖃᕆᓴᐅᔭᒃᑯᑦ ᖃᐅᔨᓴᐅᑏᑦ. ᐃᓘᓐᓇᑎᑦ ᑲᑎᓐᖓᔪᑦ ᓄᕐᕋᓖᑦ ᐅᐸᒃᑕᐅᕙᒃᑐᑎᒃ ᓇᓗᓇᐃᕐᑕᐅᖁᓪᓗᒋᑦ ᐊᖑᓴᓪᓘᓂᖏᑦ ᐊᕐᓇᓪᓘᓂᖏᓪᓗ ᐅᑭᐅᖏᓪᓗ ᐃᒥᒃᑰᖓᔪᑦ.  ᖃᕆᓴᐅᔭᒃᑯᑦ ᐊᑐᖅᑕᐅᔪᑦ, ᑕᐃᔭᐅᔪᑦ Distance 4.0 ᐊᑐᖅᑕᐅᕙᒃᑐᑦ ᖃᓄᑎᒋ ᐅᓄᕐᑎᒋᒻᒪᖔᑕ ᒥᒃᓴᐅᓴᒍᑏᑦ ᖃᓂᓛᖓᒍᑦ ᐱᐅᓛᒥᒃ ᐊᑐᕋᓱᒃᑐᑕ ᑲᑎᖅᓱᐃᔾᔪᑎᒃᓴᓂᒃ ᖃᐅᔨᓴᕐᑕᓄᑦ.    

ᖃᐅᔨᓴᕐᓂᑎᓐᓂ ᐅᑎᖅᑕᓂᒃᑯᑦ (ᓄᑖᒥᓃᑦ ᖁᐊᕐᓂᑯᑦ ᓂᕿᖏᓐᓂᒃ ᑐᖁᖓᔪᑦ ᐱᖃᑦᑕᓚᐅᕐᑐᒍᑦ) ᓄᐊᑕᐅᕙᓪᓕᐊᓪᓗᑎᒃ ᐊᐅᖏᑎᒍᑦ ᐊᔾᔨᒌᖏᓐᓂᖏᑦ ᖃᐅᔨᓴᕐᑕᐅᖁᓪᓗᒋᑦ.  ᑐᖁᖓᔪᓂᒃ ᐊᒻᒪ/ᐅᕝᕙᓘᓐᓃᑦ ᑐᖁᓂᐅᓴᔪᓂᒃ ᑐᒃᑐᓂᒃ ᑕᑯᓚᐅᓐᖏᑦᑐᒍᑦ ᖁᓛᒎᓕᒃᑯᑦ ᓈᓴᐃᑎᓪᓗᑕ ᑭᓯᐊᓂᓕ ᓄᓇᒃᑯᑦ ᖃᐅᔨᓴᕐᑐᑦ ᓈᓴᐃᓂᖏᓐᓂ ᖃᐅᔨᓴᕋᒃᓴᓂᓚᐅᕐᑐᑦ ᑎᓴᒪᓂᒃ ᑐᒃᑐᓂᒃ ᑐᖁᖓᔪᓂᒃ ᓇᓗᓇᕐᑐᑎᒃ ᐅᑭᐅᖏᑦ ᐊᒻᒪ ᐊᕐᓇᐅᓂᕐᒪᖔᑦ ᐊᖑᑕᐅᓐᓂᕐᒪᖔᓘᓐᓃᑦ 2005ᒥ 2006ᒥᓗ ᓄᓇᒃᑯᑦ ᖃᐅᔨᓴᕐᑎᓪᓗᒋᑦ.   

ᖃᐅᔨᔭᐅᓂᑯᑦ:

ᐊᕐᕌᒍᖓᓂ 2005/2006 ᐊᐅᓱᐃᑦᑑᑉ ᕿᑭᖅᑖᓗᐊᑕ ᑐᒃᑐᖏᑦ ᐊᒻᒪ ᐅᒥᖕᒪᖏᑦ ᖃᐅᔨᓴᕐᑕᐅᓂᖏᑦ ᑲᔪᓯᑦᓯᐊᓚᐅᕐᑐᑦ ᐱᔭᕇᕐᑕᐅᓪᓗᑎᒃ ᔫᓂ 1, 2006ᒥ.  ᐃᒻᒪᖃ 280ᓂᒃ ᐃᑲᕐᕋᓂᒃ ᖃᖓᑕᓪᓗᑎᒃ ᐅᑎᖅᑕᖅᑐᑎᒃ ᐊᒻᒪ ᐃᒻᒪᖃ 25,000ᓂᒃ 35,000ᓄᑦ ᒪᐃᓕᑎᒍᑦ ᐊᖏᑎᒋᔪᒥᒃ ᖃᐅᔨᓴᓚᐅᕐᑐᑦ ᖃᖓᑕᓪᓗᑎᒃ ᐅᑎᖅᑕᕐᕕᐅᓂᐊᓚᐅᕐᑐᑦ ᖃᖓᑕᕕᐅᓪᓗᑎᒃ ᓇᓪᓕᑭᑕᕐᑐᒋᑦ.   

(ᐊᔾᔨᓐᖑᐊᖅ 1). ᖃᐅᔨᓚᐅᕐᑐᒍᑦ ᖁᑦᓯᕐᑐᕐᒥᐅᑦ ᑐᒃᑐᖏᓐᓂᒃ ᐃᒻᒪᖃ 100ᖏᓐᓃᒃᑐᑎᒃ ᐊᖑᓴᓪᓗᐃᑦ ᐃᓐᓇᓪᓚᕇᑦ, 222 ᐊᕐᓇᓪᓗᐃᑦ ᐃᓐᓇᓪᓚᕇᑦ, 32 ᐱᑐᖃᐅᓐᖏᓐᓂᕐᓴᑦ ᐊᖑᓴᓪᓗᐃᑦ, 34 ᐊᕐᕌᒍᓖᑦ, ᐊᒻᒪ 193 ᓇᓗᓇᐃᕐᑕᐅᓯᒪᓐᖏᑦᑐᑦ ᓇᓪᓕᐊᖑᓪᓚᒃᑖᓃᓐᓂᕐᒪᖔᑕ ᐃᓐᓇᓪᓚᕇᑦ ᑲᑎᒃᑐᒋᑦ 581ᖑᓪᓗᑎᒃ ᑐᒃᑐᑦ.  ᐊᒥᓲᓛᖑᓚᐅᕐᑐᑦ ᒍᕌᒻ ᕿᑭᖅᑕᖓᓂ ᐊᒻᒪ ᕿᑭᖅᑖᓗᐊᑕ ᐅᐊᓐᓇᖓᑕ ᐱᓇᓐᓇᖅᐸᓯᐊᓂ (ᐊᔾᔨᓐᖑᐊᖅ 2, 3).  ᑕᕝᕙᓂᒃᓴᐃᓐᓇᖅ ᖃᐅᔨᓴᕐᑐᑕ 4916 ᐃᓐᓇᓪᓚᕇᒃ ᐅᒥᖕᒪᑦ ᓈᓴᕐᑕᐅᓚᐅᕐᑐᑦ 927ᖑᓪᓗᑎᒃ ᐅᒥᖕᒫᕋᑦ ᑕᑯᔭᐅᓚᐅᕐᑐᑦ ᕿᑭᖅᑕᖓᓂ (ᐊᔾᔨᓐᖑᐊᑦ 2, 4). ᑖᒃᑯᐊ ᑕᑯᔭᐅᔪᑦ ᐃᓚᐃᓐᓇᓪᓚᕆᑯᓗᒋᒻᒪᒋᑦ ᐊᑦᑎᓛᓃᒃᑐᑎᒃ ᓈᓴᕐᑕᐅᓯᒪᓂᖏᑦ ᐸᕐᓇᑕᐅᓚᐅᕐᖓᑕ 10ᐳᓴᑦᑎᑐᐃᓐᓇᕐᒥᑦ 20ᐳᓴᑦᑎᒧᑦ ᓄᓇᖓᑕ ᐊᐅᓱᐃᑦᑑᑉ ᕿᑭᖅᑖᓗᐊᓂ ᖃᐅᔨᓴᕐᓂᐊᓚᐅᕐᓯᒪᒻᒪᑕ ᖃᐅᔨᓴᓚᐅᕐᑐᑦ.  ᑕᐃᒪᐃᒐᔪᒻᒪᑦ ᑐᒃᑐᓯᐊᕐᑐᖃᕋᔪᓚᐅᓐᖏᑦᑐᖅ ᐅᒥᖕᒪᑕᖃᐅᓪᓚᕆᒃᑐᓂ ᐃᓪᓗᖔᖓᒍᓪᓗ ᐅᒥᖕᒪᑕᖃᕋᔪᒐᓂ ᑐᒃᑐᖃᐅᓪᓚᕆᒃᑐᓂ, ᑖᒃᑯᐊᓗ ᖃᐅᔨᔭᐅᓚᐅᕐᑐᑦ ᕿᒥᕐᕈᔭᐅᓪᓚᕆᓐᓂᐊᕐᑐᑦ ᑕᖅᑭᓂ ᐊᒡᒋᕐᑐᓂ.  ᖃᐅᔨᒪᔭᐅᒋᐊᓕᒃ ᓴᓪᓗᐊᓘᓪᓗᑎᒃ ᐅᑭᐅᖃᑎᒌᓐᖏᑦᑐᕈᓘᔭᐃᑦ ᐅᒥᖕᒪᑦ ᒪᐃ 2005ᖑᑎᓪᓗᒍ.   ᐆᒪᔪᑦ ᓴᓪᓗᐊᓗᐃᑦ ᒪᑭᑕᔪᓐᓇᑦᓯᐊᓐᖏᑦᑐᑦ ᐅᕝᕙᓘᓐᓃᑦ ᐸᖓᓕᒃᑐᓐᓇᓐᖏᑦᑐᑦ ᖃᐅᔨᒋᐊᕐᑕᐅᒐᔪᒃᑐᑎᒃ ᐊᒻᒪ 40ᖑᓪᓗᑎᒃ ᑐᖁᖓᔪᑦ ᓂᕆᔭᐅᓂᐅᓕᕐᑐᑦ ᖃᐅᔨᓴᕐᕕᑎᓐᓂ ᐅᔾᔨᕆᔭᐅᓚᐅᕐᒥᔪᑦ.  ᐅᓂᒃᑳᖏᓐᓂ ᓴᓪᓘᓂᕋᐃᓚᐅᕐᓯᒪᔪᑦ ᐅᒥᖕᒪᓐᓂᒃ ᐊᖑᓇᓱᒃᑏᑦ ᐊᐅᓱᐃᑦᑐᕐᒥᐅᑦ ᑕᒫᓂᒃᓴᐃᓐᓇᖅ ᖃᐅᔨᓴᕐᓂᑎᓐᓂ.  ᑐᖁᖓᔪᓕᒫᑦ ᐅᒥᖕᒪᑦ ᕿᒥᕐᕈᔭᐅᓪᓗᑎᒃ ᖃᐅᔨᓴᒐᒃᓴᓂᕝᕕᐅᓚᐅᕐᑐᑦ ᐊᐅᖏᑎᒍᑦ ᓂᕿᖏᑎᒍᓪᓗ ᓇᓗᓇᐃᕐᑐᖅᑕᐅᓂᐊᕐᖓᑕ.  ᐊᔾᔨᒋᓐᖏᑦᓯᐊᕐᑕᖓᓕ ᐃᑉᐳᕈ/ᒪᐃ 2006ᒥ ᑕᒪᒃᑮᒃ ᑐᒃᑐᑦ ᐅᒥᖕᒪᓪᓗ ᓇᓂᔭᐅᔪᑦ ᖁᐃᓂᔪᑦᓯᐊᕚᓘᓪᓗᑎᒃ ᓈᓴᐃᓂᒃᑯᑦ ᖃᐅᔨᕐᕕᒋᓚᐅᕐᑕᑎᓐᓂ.    

ᓯᓚᑦᓯᐊᕙᐅᖏᓐᓇᕐᓂᖓᓄᑦ ᑕᖅᑭᖏᓐᓂ ᐃᑉᐳᕈ ᒪᐃᓗ 2006ᒥ ᐊᓪᓚᕿᒧᑦ ᐊᓄᕆᖃᑦᓯᐊᕋᓂᓗ, ᑯᑭᓖᑦ ᑕᑯᑦᓴᐅᒐᔪᓚᐅᕐᑐᑦ ᐱᓇᓱᐊᕈᓯᕋᓴᐃᑦ ᐃᓗᐊᓂ.  ᑕᐃᒪᐃᑦᑎᓪᓗᒍ ᐅᔾᔨᕐᓇᓚᐅᕐᑐᖅ ᑐᒃᑐᐃᑦ ᐅᒥᖕᒪᐃᓪᓗ ᐅᖓᓯᒃᑐᒧᐊᖃᑦᑕᓚᐅᓐᖏᑦᑐᑦ.  ᐅᑎᖅᑕᖅᑐᑕ ᖃᐅᔨᓴᕐᑕᑎᓐᓂ ᐆᒪᔪᑦ ᑕᕝᕙᓂᒃᓴᐃᓐᓈᐸᓗᖃᑦᑕᓚᐅᕐᑐᑦ ᓇᔪᕐᐸᒃᑕᖏᓐᓂ ᐃᒪᖃᐅᕐᓂᖏᓐᓂ ᐅᑭᐅᒃᑯᑦ.  ᐃᓛᓐᓂᓚᐅᓱᖓᒃᑯᑦ ᐅᖓᓯᒃᑐᒧᑦ ᓄᒃᑕᖃᑦᑕᓚᐅᕐᑐᑦ ᐃᒪᖃᐅᕐᓂᖏᓐᓄᑦ.  ᓯᓚᑦᓯᐊᕙᐅᓐᖏᓐᓂᕐᓴᐅᓚᐅᕐᑑᒐᓗᐊᖅ ᒪᐃ 2005ᖑᑎᓪᓗᒍ, ᐅᔾᔨᕐᓇᓚᐅᕐᑐᖅ ᐃᒪᖃᐅᕐᓂᖏᑦ ᓇᔪᕐᑕᐅᒐᔪᒃᐸᓐᓂᖏᑦᑕ ᐃᒻᒪᑐᖄᓗᓐᓂᒃ ᑕᑯᓐᓇᕐᑐᒋᑦ ᐊᔾᔨᒌᓐᖏᓐᓂᖏᑦ ᐅᑭᐅᒃᑯᑦ ᐊᖑᓇᓱᒃᑎᓄᑦ ᐅᔾᔨᕆᔭᐅᓚᐅᕐᑐᑦ ᐊᒻᒪᓗ ᖃᖓᑕᓪᓗᑕ ᐅᑭᐅᒃᑯᑦ ᖃᐅᔨᓚᐅᕐᑕᕗᑦ.   

ᖃᐅᔨᔭᐅᓂᑯᑦ ᖃᐅᔨᓴᕐᑎᓪᓗᑕ ᑕᕝᕙᓂ ᐅᖃᐅᓯᕆᓯᒪᔭᕗᑦ ᓇᐃᓈᕐᓯᒪᓪᓗᒋᑦ ᐊᒻᒪ ᕿᒥᕐᕈᔭᐅᑦᓯᐊᒃᑲᓐᓂᕆᐊᖃᕐᖓᑕ, ᐅᖃᐅᑕᐅᓂᖏᑦ ᒫᓐᓇ ᓯᕗᓂᒃᑎᓐᓂᓗ ᖃᓄᐃᓕᖓᓂᐊᕐᒪᖔᑕ ᖁᑦᓯᑦᑐᕐᒥᐅᑦ ᑐᒃᑐᖏᑦ ᐊᐅᓱᐃᑦᑑᑉ ᕿᑭᖅᑖᓗᐊᓂ ᑭᓯᐊᓂ ᐅᖃᐅᑕᐅᑕᐃᓐᓇᓛᕐᑐᑦ ᑭᖑᓪᓕᖅᐹᑦ ᕿᒥᕐᕈᔭᐅᒋᐊᓖᑦ ᐱᔭᕇᕐᑕᐅᑉᐸᑕ.  ᑐᓴᕈᒥᓇᕐᒥᔪᖅ ᐅᔾᔨᕆᔭᐅᓚᐅᕐᑐᖅ ᑐᒃᑐᑦ ᓄᒃᑕᓂᒃᑯᑦ ᐃᔪᒃᑲᕐᓂᑯᒥᓂᖅ ᐊᒻᒪ ᓰᓚᒥᒃ ᐅᒥᖕᒪᒻᒥᒃ ᔪᕇᑲᐅᑉ ᖃᓂᒋᔮᓂ ᐊᒻᒪ ᐊᒪᕈᑦ ᖃᓂᓪᓕᖃᑦᑕᓚᐅᕐᒥᔪᑦ ᐅᖅᓴᒃᓴᐃᕕᒃᑕ ᖃᓂᒋᔭᒃᓯᐊᒻᒪᕆᐊᓄᑦ (ᐊᔾᔨᓐᖑᐊᑦ 5, 6).

ᐊᔾᔨᓐᖑᐊᖅ 1 ᖃᖓᑕᓪᓗᑕ ᐅᑎᖅᑕᕐᕕᒥᓂᕐᐳᑦ ᐊᕐᕌᒍᖓᓂ 2005 ᐊᒻᒪ 2006 ᐊᐅᓱᐃᑦᑑᑉ ᕿᑭᖅᑖᓗᐊᑕ ᑐᒃᑐᖏᓐᓂᒃ ᐅᒥᖕᒪᖏᓐᓂᓪᓗ ᓈᓴᐃᑎᓪᓗᑕ.  ᖃᖓᑕᓂᕆᓚᐅᕐᑕᕗᑦ ᐊᖅᑯᑎᖏᑦ ᒪᓕᓚᐅᕐᑐᑦ ᓇᓗᓇᐃᖅᑕᐅᕙᒌᕐᓯᒪᔪᓂᒃ ᖃᐅᔨᓴᕐᕕᒃᓴᑎᓐᓂᒃ ᐅᑎᖅᑕᕐᓗᑕ.  

ᐊᔾᔨᓐᖑᐊᖅ 2 ᖃᐅᔨᓴᕐᑎᓪᓗᑕ ᓯᐊᒃᓯᒪᓂᕆᓚᐅᕐᑕᖏᑦ ᖁᑦᓯᕐᑐᕐᒥᐅᑦ ᑐᒃᑐᖏᑕ, ᐅᒥᖕᒪᑦ ᐊᒻᒪ ᐊᒪᕈᑦ ᐊᐅᓱᐃᑦᑑᑉ ᕿᑭᖅᑖᓗᐊᓂ ᐃᑉᐳᕈᒥ ᒪᐃᒥᓗ ᐊᕐᕌᒍᖏᓐᓂ 2005 ᐊᒻᒪ 2006.  

ᐊᔾᔨᓐᖑᐊᖅ 3 ᖃᐅᔨᓴᕐᓂᕆᓚᐅᕐᑕᕗᑦ ᓯᐊᒃᓯᒪᓂᖏᑦ ᐊᒻᒪ ᐅᓄᐸᓗᒃᑐᑎᒃ ᖁᑦᓯᕐᑐᕐᒥᐅᑦ ᑐᒃᑐᖏᑦ ᐊᐅᓱᐃᑦᑑᑉ ᕿᑭᖅᑕᓗᐊᓂ ᐃᑉᐳᕈ/ᒪᐃᒥᓗ 2005 ᐊᒻᒪ 2006.

ᐊᔾᔨᓐᖑᐊᖅ 4 ᖃᐅᔨᓴᕐᕕᐅᓚᐅᕐᑐᑦ ᓯᐊᒃᓯᒪᓂᖏᓐᓂᒃ ᐊᒻᒪ ᐅᓄᕐᑐᐸᓘᓪᓗᑎᒃ ᑐᒃᑐᐃᑦ ᐊᐅᓱᐃᑦᑑᑉ ᕿᑭᖅᑖᓗᐊᓂ ᐃᑉᐳᕈ/ᒪᐃᒥᓗ 2005ᒥ ᐊᒻᒪ 2006ᒥ.

ᐊᔾᔨᓐᖑᐊᖅ 5 ᖁᓛᓂ-ᓰᓚ ᐅᒥᖕᒪᒃ ᔪᕇᑲᐅᑉ ᖃᓂᒋᔮᓃᒃᑐᑦ, ᐊᑖᓂ ᐅᖅᓴᒃᓴᐃᔪᑦ ᐊᑯᑭᑦᑐᑦ ᓄᓈᑦ ᑕᑯᑦᓴᐅᓪᓗᓂ ᐅᖓᓯᒃᑐᒥ.  

ᐊᔾᔨᓐᖑᐊᖅ 6 ᖁᓛᓂ-ᑐᒃᑐ ᓄᒃᑕᓂᒃᑯᑦ ᑲᑕᓐᓂᑯ ᑖᓐᑯᐊᕆ ᑲᖏᖅᓱᐊᑕ ᖃᓂᒋᔮᓂ, ᐅᓇᓂ - ᐳᓛᕆᐊᕐᓯᒪᔪᖁᑎᕗᑦ ᐅᖅᓴᒃᓴᐃᑎᓪᓗᑕ ᖃᓂᒋᔮᓂ ᐋᒐᓯ ᐊᐅᓱᐃᑦᑐᖓᑕ ᕿᒪᐃᕕᐅᕙᒃᑐᒥ.  

ᐊᐅᓚᑦᓯᓂᕐᒧᑦ ᐊᑲᐃᓪᓕᐅᕈᑎᐅᑐᐃᓐᓇᕆᐊᓖᑦ:

ᐊᐅᓚᑦᓯᓂᕐᒧᑦ ᐊᑲᐅᓐᖏᓕᐅᕈᑕᐅᑐᐃᓐᓇᕆᐊᓖᑦ ᐅᖃᐅᓯᐅᒃᑲᓐᓂᓚᐅᕐᑐᑦ ᑕᒪᒃᑭᑦᓯᐊᕐᓗᒋᑦ ᕿᒥᕐᕈᔭᑦᓯᐊᓚᐅᕐᑎᓪᓗᒋᑦ ᑖᒃᑯᐊ ᓇᐃᓈᕐᓯᒪᔪᑦ ᐃᓗᓕᖏᑦ ᑲᑎᖅᑐᖅᑕᐅᓯᒪᔪᑦ.   

ᐱᓕᕆᐊᓄᑦ ᓯᕗᓕᕐᑏᑦ:

ᒥᑦᔅ ᑳᒻᐳ

ᐊᕕᒃᑐᖅᓯᒪᔪᑎᒍᑦ ᐆᒪᔪᓕᕆᔨᒻᒪᕆᒃ

ᐊᕙᑎᓕᕆᔨᒃᑯᓐᓄᑦ

ᑎᑎᖅᑲᓂᐊᕐᕕᐊ 120

ᐊᕐᕕᐊᑦ ᓄᓇᕗᑦ

X0C 0E0

ᐅᖄᓚᐅᑦ: (867)857-2828

ᓱᒃᑲᔪᒃᑯᑦ: (867)857-2986

ᖃᕆᓴᐅᔭᒃᑯᑦ: mcampbell@gov.nu.ca
ᒍᕆᒍᐊ ᕼᐅᑉ

ᐊᕕᒃᑐᖅᓯᒪᔪᑎᒍᑦ ᐆᒪᔪᓕᕆᓂᕐᒧᑦ ᖃᐅᔨᒪᔨᑕᖅ

ᐊᕙᑎᓕᕆᔨᒃᑯᑦ

ᑎᑎᖅᑲᓂᐊᕐᕕᒃ 400

ᒥᑦᑎᒪᑕᓕᒃ, ᓄᓇᕗᑦ

X0A 0S0

ᐅᖄᓚᐅᑦ: (867)899-8775

ᓱᒃᑲᔪᒃᑯᑦ: (867)857-2986

ᖃᕆᓴᐅᔭᒃᑯᑦ: ghope@gov.nu.ca
ᑲᑐᔾᔨᖃᑎᒋᔭᐅᔪᑦ:

ᑐᒃᓯᕋᐅᑕᐅᓯᒪᔪᑦ ᖃᐅᔨᓴᕈᒪᓃᑦ ᑲᑐᔾᔭᐅᒐᔭᕐᑐᑦ ᐊᕙᑎᓕᕆᔨᒃᑯᓐᓄᑦ, ᑲᓇᑕᐅᑉ ᒥᕐᖑᐃᓯᕐᕕᓕᕆᔨᖏᓐᓄᑦ, ᐱᕈᖅᓯᐊᓕᕆᔨᒪᕇᑦ ᑲᓇᑕᒥ, ᐅᑭᐅᖅᑕᖅᑑᑉ ᓄᓇᖓᓂᒃ ᐱᓕᕆᔩᑦ, ᖃᓱᐃᑦᑐᕐᒥᐅᑦ ᐊᐅᓱᐃᑦᑐᕐᒥᐅᓪᓗ ᐊᖑᓇᓱᒃᑐᓕᕆᔨᖏᑦᑕ ᑲᑎᒪᔨᖏᓐᓄᑦ ᐊᒻᒪ ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ.    

